
Hindistanda müsəlman-türk dövlətləri: Dehli sultanlığı

Plan:

1. Dehli sultanlığının yaranması və inkişafı

2. Dövlətin ictimai-iqtisadi quruluşu

3. Sultanlığın tənəzzülü və süqutu 

Müasir Hindistan ərazisində müsəlmanların yaratmış olduqları ilk böyük dövlət Dehli sultanlığı olmuşdur. Sultanlıq yaranmazdan əvvəl buraya XI əsrdən müsəlman-türklərin Hindistana maharacların və məbədlərin xəzinələrinin qarətilə müşayət olunan yürüşləri başlayır. 1206-cı ildə onlar Camna və Qanqa vadilərini ələ keçirdirlər və həmin ildə Qütbəddin Aybək özünü müstəqil elan edir. Bununla da, Hindistanın şimalında iri müsəlman dövləti – paytaxtı Dehli olan sultanlıq yaranır. Orta Asiyalı türklərdən olan müsəlman sərkərdələri ağalığı formalaşır. Sünni istiqamətli islam dövlət dini olur, dövlətin rəsmi dili isə fars dili olur. Dehli sultanlığında Qulamlar, Hidcilər, Tuğlakilər sülalələri bir-birlərini əvəz edirlər. Mərkəzi və Cənubi Hindistana işğalçı yürüşlər baş verir və bu ərazilərin tabe edilmiş hakimləri özlərini Dehli sultanlığının vassalları elan edib, ona illik xərac verməli olurlar. 
 XIII əsrin sonuna qədər sultanlıqda hakimiyyətdə olmuş ilk sülalə tarixi ənənəyə müvafiq olaraq Qulamlar adlanır. Belə ki, bu sultanların bir çoxu qulamlar arasından çıxmış hərbi-feodal əyanlarından olmuşlar. 1211-ci ildə dövlətin yaradıcısı Aybək vəfat etdikdən sonra türk əyanları Dehli taxtına onun qulamını – Şəmsəddin İltutmışı (1211-1236) çıxardırlar. Onun hakimiyyəti dövründə sultanlıq Bağdad xəlifəsi tərəfindən tanınır. İltutmışın zamanında Hindistanda ilk dəfə monqol işğalçıları peyda olurlar. Xarəzmşah Cəlaləddini təqib edərək onlar Qərbi Pəncabı, Sind və Şimali Qucaratı qarət edirlər. İltutmış böyük ordu ilə Cəlaləddinə qarşı çıxır və onu Hindistan hüdudlarını tərk etməyə vadar edir. Siyasi şərait onun hakimiyyətini möhkəmləndirməyə imkan verir. Tarixçi Ziyaəddin Bərani yazır ki, Çingiz-xanın törətdiyi qanlı hadisələrin doğurduğu qorxu  əmirlərin, nüfuzlu məliklərin və vəzirlərin çoxunun onun taxtı ətrafında birləşmələrinə səbəb olur. İltutmışın apardığı çoxillik müharibələr Şimali Hindistanın müəyyən konsolidasiyasına və sultan hakimiyyətinin nisbi güclənməsinə gətirib çıxardır. Lakin onun ölümündən sonra sərkərdələri – qulamları arasında çəkişmələr başlayır və İltutmışın ölümündən keçən ilk 10 il ərzində Dehli taxtında 4 varisi bir-birlərini əvəz edirlər. Onlardan üçü, o cümlədən, İltutmışın qızı Raziyyə sultan əyanların qəsdlərinin qurbanı olur. Monqol basqınları ölkədəki vəziyyəti mürəkkəbləşdirirdi. 1241-ci ildə onlar Lahoru, üstündən bir neçə il keçdikdən sonra isə Uç və Multanı ələ keçirdirlər. hər yerdə hind feodalları və tayfa başçıları güclənir. Belə şəraitdə, 1246-cı ildə türk əyanları İltutmuşın kiçik oğlu Nəsirəddin Məhəmmədi taxta çıxardır. Lakin hakimiyyət bütünlüklə qulamlardan birinə sonradan taxtı ələ keçirmiş Qiyasəddin Balabana məxsus idi. Onun qəyyumluq və bilavasitə hakimiyyət dövrü (1265-1287) sultan hakimiyyətinin möhkəmləndirilməsi və qüdrətli türk feodallarının tabe edilməsi uğrunda mübarizədə keçir. Bu sultanın vəfatından sonra feodal qruplaşmaları arasındakı mübarizə yenidən gərginləşir. 
Türk əmirləri arasında gedən rəqabət və müharibələrdə Cəlaləddin başda olmaqla hilci tayfasından olan sərkərdələr qələbə qazanırlar. 1290-cı ilin yazında o, sultan kimi tacqoyma mərasimi keçirdir, lakin müxtəlif feodal qruplaşmaları arasında qızğın mübarizənin getdiyi Dehliyə daxil olmağa cəsarət etmir. 1296-cı ildə yaşılı Cəlaləddin ona qarşı hilci əyanlarının təşkil etdiyi qəsd nəticəsində öldürülür. Bu sui-qəsdə başçılıq edən Əlaəddin Hilci hakimiyyəti ələ keçirdir və bununla da Dehli sultanlığı tarixində ikinci sülalənin hakimiyyət dövrü başlayır. 

Əlaəddin (1296-1316) görkəmli hökmdar, istedadlı və qətiyyətli inzibatçı, bacarıqlı sərkərdə idi. Onun qarşısında sələflərində olduğu kimi vəzifələr dayanmışdı: Hindistanda türk feodal əyanlarının mövqeyini gücləndirmək və monqolların təzyiqlərini dəf etmək. Lakin öz sələflərindən fərqli olaraq Əlaəddin yeni torpaq və xəzinələrin işğalını zəruri hesab edirdi. Belə ki, XIII əsrin sonu – XIV əsrin əvvəlində yalnız iri qarətedici yürüşlərin təşkili qiyamçı feodalları mərkəzi hakimiyyəti dəstəkləməyə sövq edə bilərdi. Artıq XIV əsrin əvvəlində Əlaəddinin qoşunu Qucaratı ələ keçirdir və başlıca racput knyazlıqlarını və qalalarını tutur. 
Bu zaman monqol basqınları çoxalır. Onlar Şimal-Qərbi Hindistanı qarət edir, ölkənin içərilərinə soxulur və Dehli divarlarına qədər gəlirdilər. Əlaəddinin ordunun möhkəmləndirilməsilə bağlı qətiyyətli tədbirləri monqolları bir neçə dəfə ciddi məğlubiyyətə uğratmağa imkan verir. 1306-cı ildə onlar sonuncu dəfə Ravi çayı vadisində peyda olurlar və sultan sərkərdəsi Məlik Qazi tərəfindən darmadağın edilirlər. 
Monqolların dağıdıcı yürüşlərinin aradan qaldırılması Əlaəddinə Hindistanda öz işğallarını fəallaşdırmağa imkan verir. Dəkən və Cənubi Hindistanın bu vaxta qədər işğalçıların toxunmadıqları vilayət və şəhərləri böyük qənimətlər əldə etməyə ümid verirdi. 

Dəkən və Cənubi Hindistanda öz aralarında mübarizə aparan bir neçə böyük dövlət vardı. Hakimiyyətinin son illərində Əlaəddin və onun sərkərdələri bir neçə dəfə cənuba yürüş edirlər və nəticədə bu dövlətlər vassal asılılığına düşür.

Əlaəddinin yaratmış olduğu nəhəng imperiya, ancaq mərkəzləşmiş feodal dövləti deyildi. Həyatının son illərində Qucaratda sultan canişinlərinin qiyamları baş verirdi. Racastxan bütünlüklə tabe edilməmişdi. Yalnız bəzi racput knyazları Dehli sultanının tabeliyini qəbul etmişdi. Benqaliya parçalanmışdı və Dehlidən müstəqil şəkildə idarə oluinurdu. Yalnız Dəkəndə Yadavlar dövlətində sultanın təyin etdiyi şəxslər hakimiyyətdə idi. Teliqanə və Xoysal dövlətləri Dehlinin vassalları olub, bu və ya digər dərəcədə nizamlı xərac verirdilər. bir sözlə, Əlaəddinin hakimiyyəti yalnız müasir Pəncab, Sind, Uttar Pradeş ərazilərini daxil edən Şimali Hindistanın böyük bir hissəsində real idi. 
Özünü uğurlu sərkərdə və səxavətli hökmdar kimi göstərən Əlaəddin qiyamçı əmirlərə amansız şəkildə divan tuturdu. Fərdi şəxslərlə ruhanilərin xəzinənin xeyrinə vergilərdən azad edilmiş torpaqlarının müsadirəsi, benefisi sistemini ləğv etmək cəhdləri onun daxili siyasətinin əsasını təşkil edirdi. 

Əlaəddinin daxili və xarici siyasəti Dehli sultanları dövlətinin güclənməsinə gətirsə də, əhalinin müxtəlif təbəqələrini də özünə qarşı qaldırdı. Bununla da, saray yaltaqlarının “İsgəndər Sani” adlandırdıqları Əlaəddin öz sağlığında şöhrətpərəst istək və arzularının puç olmasını gördü. Nüfuzlu vəzir Məlik Qafurun fitnələrilə sultanın böyük oğlu Xızır-xan Qvaliur qalasında həbs edilir. Hər yerdə qiyamlar baş qaldırır. Xəstə və dostlarının tərk etdiyi Əlaəddin 1316-cı ilin əvvəlində Dehlidə vəfat edir. Qısa, lakin qanlı mübarizədən sonra onun oğullarından biri Qütbəddin Mübarəkşah (1316-1320) adı ilə taxta çıxır. Yalnız atasının prinsiplərindən imtina etməklə o, taxtda qala bilərdi. Tarixçi Bəraninin sözlərinə görə, Mübarəkşah Əlaəddinin bütün islahatlarını ləğv edir. O yalnız atasının işğalçı siyasətindən imtina etmir. Bununla belə, Mübarəkşahın hakimiyyəti uzun olmur. Ona qarşı 1320-ci ildə sui-qəsd təşkil olunur. Sui-qəsdin təşkilatçısı Xosrov xan taxtda cəmi bir neçə ay qala bilir. Məlik Qazinin başçılıq etdiyi türk əyanları uzurpatoru devirib edam edirlər. 
Qiyasəddin Tuğlaq adı altında hakimiyyətə gələn Məlik Qazi XV əsrin əvvəlinə kimi hakimiyyətdə olmuş Tuğlaqilər sülaləsinin banisi olur. Qiyasəddin (1320-1325) sələflərinin fəal xarici siyasətini davam etdirir. Şahzadə Cauna-xan başda olmaqla sultan qoşunu Varanqalı, Teliqanənin paytaxtını ələ keçirdir. Qiyasəddinin özü Şərqi Benqaliyanı tabe edir, Qərbi Benqaliyanın hakimi isə vassal asılılığına düşür (1324 г.). yürüşdən geri qayıdan sultan üçün təntənəli mərasim təşkil olunur və qurulmuş pavilyonun çökməsi nəticəsində Qiyasəddin həlak olur. İbn-Bəttutə hesab edir ki, sultanın ölümü onun oğlu, sonradan Məhəmmədşah Tuğlaq (1325-1351) adı ilə taxta çıxan şahzadə Cauna-xan tərəfindən təşkil olunmuşdu. 
Məhəmməd-şah nəhəng bir imperiyanı miras olaraq alır. Paytaxt onun cənub sərhədlərindən xeyli uzaq olduğuna görə mərkəz Dövlətabad adlandırılan Devagiriyə köçürülür. Lakin bir neçə il keçdikdən sonra Məhəmməd-şah yeni iqamətgahından imtina edərək yenidən Dehliyə qayıdır. 
İmperiyanın nəhəng miqyasları sultandan böyük ordu, şaxələnmiş mərkəzi və əyalət idarə aparatlarını saxlamağa vadar edirdi. Vəsaitin çatışmaması sultanı torpaq vergisinə əlavə olaraq “əbvab” adlanan vergi tətbiq etməyə və mis pullar zərb etməytə vadar edir ki, bu da dövlətin iqtisadi vəziyyətini pisləşdirir. 

Hakimiyyətinin son on beş ilini Məhəmməd-şah qiyamçı feodallarla və şəhərli sektaçı hərəkatları ilə mübarizədə keçirməli olur. Rəqiblərinə qanlı divan tutması sultana “Xuni” (Qaniçən) ləqəbini qazandırır. 1451-ci ildə qiyamçı əmirlərini təqib edərək Txattaya gəlir, lakin burada qızdırmadan qəfil vəfat edir. Tarixçi Bədauni bu haqda belə yazırdı: “Bu yolla hökmdar öz təbəələrindən, təbəələr isə öz hökmdarlarından xilas oldular”. 

Sində olan hərbi düşərgədə əyanlar vəfat etmiş sultanın əmisioğlu Firuzu taxta çıxardırlar. Özünün demək olar ki, 40 illik hakimiyyəti dövründə Firuz (1351-1388) nüfuzlu feodalların əlində marionetka olmuşdur. O başa düşürdü ki, yalnız əyanların getdikcə artan qüdrətlərinin məhdudlaşdırmaqdan imtina öz  hakimiyyətini və dövlətin siyasi vahidliyini qorumağın yeganə yoludur. Lakin dövlətin öz feodallarına aramsız güzəştlərə getməsi onların müstəqilliklərini və separatizmlərini artırırdı ki, bu da son nəticədə sultanlığın süqutuna gətirib çıxardır. 
Firuz-şah 1388-ci ildə vəfat edir. Taxt uğrunda mübarizə gərginləşir. Hər bir feodal qruplaşması öz namizədini taxta çıxartmağa çalışırdı. Belə bir şəraitdə 1398-ci ilin sentyabrında Hind sahillərində Teymurun qoşunları görünür. O Dehliyə qədər gəlib çıxır. İşğal olunuş şəhər və kəndlərin sakinləri üzərinə böyük miqdarda təzminat qoyurdu. Dekabrın 17-də Dehli yaxınlığında baş vermiş döyüşdə Teymur qələbə çalır və şəhər tutularaq, bir neçə gün qarət olunur. İşğalçıların azğınlıqları əhalinin etirazını doğurur və qanlı toqquşmalar baş verir. 1399-cu ilin əvvəlində Teymur Dehlini tərk etmək qərarına gəlir. 

Teymurun Hindistana basqını Tuğlaqilər sülaləsindən olan Dehli hakimləri üçün ağır nəticələr doğurur. Feodal pərakəndəliyi və anarxiya artır. Teymurun yürüşündən sonra adamsız qalmış Dehli yenidən Tuğlaqi nümayəndələri arasında mübarizə obeykti olur. Bu zaman bire vaxtlar Dehli sultanlarının hakimiyyəti altında olan Şimali Hindistan və Dəkən ərazilərində çoxlu sayda bu və ya digər dərəcədə iri feodal dövlətləri mövcud idi. 
1413-cü ildə Tuğlaqilərin sonuncu nümayəndəsi Nəsirəddin Mahmud-şah varis qoymadan vəfat edir. Növbəti il Dehlini Xızır-xan mühasirəyə alaraq ələ keçirdir. Hələ XIV əsrin 90-cı illərində Multanın sabiq hakimi Xızır-xan ona düşmən olan feoadl klikası tərəfindən oradan sıxışdırılıb çıxarılır. Uğur ardınca dolaşaraq, Hindistanı tərk edən Teymur qoşunlarına qoşulur və Kəşmir hüdudlarına qədər “dəmir axsağı” müşayət edir və həmin vaxt Teymurubn tutmuş olduğu Multanla Lahor Xızır-xana çatır. O, Teymurun oğlu və varisi Şahruxun dövründə də bu vilayətlərin canişini olaraq qalır. 
Xızır xanın Dehlini tutduğu 1414-cü il onun əsasını qoymuş olduğu Səyidilər sülaləsinin hakimiyyətinin başlanğıcı hesab olunur. Bu sülalə və sonradan onu əvəz etmiş olan Lodilər sülaləsi türk deyil, əfqan mənşəli idilər. Onlar dövlətin tədricən süqutunun qarşısını ala bilmirlər.
Dehli sultanlığının mövcudluğunun son illərində Cənubi Hindistan ərazilərində iki dövlət yaranır: Bəhmənilər sultanlığı və Vicanəqar. Birinci dövlət müsəlman, ikinci isə hindus dövləti idi. 
